
OChIQ EShIKLAR KUNI: JAMOATChILIK BILAN UChRAShUV

2025-yil 15-dekabr kuni “O‘zbekko‘mir” aksiyadorlik jamiyatida Xalqaro korrupsiyaga qarshi kurashish kuniga bag‘ishlangan “Ochiq eshiklar kuni” tadbiri o‘tkaziladi. Tadbir jamiyatning Angren shahridagi bosh ofisida boshlanadi va “Angren ko‘mir koni” filiali dispetcherlik markazida davom ettiriladi.
Ochiq eshiklar kuni jamiyat faoliyatida shaffoflikni ta’minlash, jamoatchilik bilan hamkorlikni kuchaytirish hamda korrupsiyaga qarshi kurashish borasida amalga oshirilayotgan ishlar bilan keng jamoatchilikni tanishnirish maqsadida tashkil etiladi.
Tadbirda “O‘zbekko‘mir” AJ rahbariyati va mas’ul xodimlari, davlat organlari va jamoat tashkilotlari vakillari, ommaviy axborot vositalari xodimlari, talabalar va yoshlar ishtirok etadilar. Ishtirokchilar jamiyat faoliyati, ishlab chiqarish jarayonlari va ichki nazorat tizimi haqida batafsil ma’lumot oladilar.
Bosh ofisda boshlanadigan tadbir jamiyat rahbariyatining kirish so‘zi bilan ochiladi. Qisqa ma’ruzalarda mamlakatimizda korrupsiyaga qarshi kurashish davlat siyosati darajasiga ko‘tarilgani, ushbu yo‘nalishda qabul qilingan Prezident farmon va qarorlari “O‘zbekko‘mir” AJ faoliyatiga izchil joriy etilayotgani ta’kidlanadi.
Tadbirning asosiy qismi “Angren ko‘mir koni” filialida o‘tkaziladi. Jamiyat komplaens-nazorat xizmati komplaens-nazorat inspektori Murodjon Abduraimov tomonidan taqdimot o‘tkaziladi. Taqdimotda korrupsiyaga qarshi ichki nazorat tizimini mustahkamlash bo‘yicha ko‘rilgan choralar, 2024 yil yakunida yangilangan ichki me’yoriy hujjatlar, filiallarda tashkil etilgan komplaens-nazorat shtatlari hamda manfaatlar to‘qnashuvi bo‘yicha olib borilgan tahlillar natijalari haqida ma’lumotlar beriladi. Shuningdek, jamiyat xodimlari tomonidan deklaratsiyalar to‘ldirilishi va ular yuzasidan o‘tkazilgan tahlillar natijalari ham taqdim etiladi.
Ishtirokchilarga jamiyat markaziy apparati va filiallarida amalga oshirilgan korrupsiyaviy xavf-xatarlarni baholash ishlari, shartnomaviy munosabatlarda shaffoflikni ta’minlash choralari, mol-mulk va jihozlarni muhofaza qilish, elektron hisobot tizimlari joriy etilgani haqida ma’lumotlar yetkaziladi. Ayrim filiallarda aniqlangan qoidabuzarliklar bo‘yicha ko‘rilgan choralar, yetkazilgan zararlarni undirish va aybdor shaxslarga nisbatan qonuniy ta’sir choralari haqida ham so‘z yuritiladi.
Tadbir doirasida videorolik namoyishi hamda savol-javob shaklidagi davra suhbati tashkil etiladi. Ommaviy axborot vositalari va jamoatchilik vakillari o‘zlarini qiziqtirgan savollariga bevosita javob oladilar.
Tadbir ishtirokchilari “Angren ko‘mir koni” filiali dispetcherlik markazi kuzatuv maydonchasiga tashrif buyuradilar va ko‘mir qazib olish, ustki qatlamni ochish, sarlash hamda yuklash jarayonlarini yaqindan kuzatadilar. Bu ularga jamiyat faoliyati bilan amaliy tanishish imkonini beradi.
Jamiyat tarkibida 12 ta filial mavjud bo‘lib, ularda qariyb olti ming nafar xodim faoliyat yuritadi. Bunday yirik tuzilmada korrupsiyaviy xavf-xatarlarning oldini olish va ushbu illatga qarshi kurashish muhim vazifa hisoblanadi.
Tadbir yakunida jamiyat rahbariyati korrupsiyaga qarshi kurashishda aniqlangan kamchiliklarni yashirish emas, balki ularni bartaraf etish ustuvor vazifa ekanini ta’kidlaydi. “O‘zbekko‘mir” AJ kelgusida ham ochiqlik, qonuniylik va shaffoflik tamoyillariga tayangan holda jamoatchilik bilan hamkorlikni izchil davom ettirishini ma’lum qiladi.
Ochiq eshiklar kuni ishtirokchilar tomonidan baholanadi va bunday tadbirlar jamiyat faoliyatiga bo‘lgan ishonchni mustahkamlashda muhim ahamiyatga ega ekani qayd etiladi.

